MINUTI

KAMRA TAD-DEPUTATI

IT-TLETTAX-IL PARLAMENT

KUMITAT PERMANENTI DWAR IL-KONTIJIET PUBBLIĊI

LAQGĦA NRU. 23

It-Tlieta, 29 ta’ Mejju, 2018.

Il‑Kumitat Permanenti dwar il‑Kontijiet Pubbliċi ltaqa' fil‑Parlament, il‑Belt Valletta, fil-4:37 p.m.

L-Onor. Beppe Fenech Adami, President tal-Kumitat, ippreseda.

PREŻENTI

L-Onor. Robert Abela, l-Onor. Clayton Bartolo, l-Onor. Kristy Debono; l-Onor. Julia Farrugia Portelli (Segretarju Parlamentari għar-Riformi, Ċittadinanza u Simplifikazzjoni tal-Proċessi Amministrattivi); l-Onor. Claudio Grech; u l-Onor. Alex Muscat, kienu preżenti.

Kien hemm preżenti wkoll u ħa sehem fid-diskussjoni, l-Onor. Jason Azzopardi.

TALBA

L-Iskrivana qalet it-talba.

MINUTI

Il-Minuti ta’ Laqgħa Nru. 22 li saret fit-22 ta’ Mejju 2018, ġew konfermati.

KORRISPONDENZA

Iċ-Chairman informa lill-Kumitat li kien irċieva ittra datata 28 ta’ Mejju, 2018 mibgħuta lilu mill-Membri tan-naħa tal-Gvern fuq il-Kumitat fejn fiha kienu qegħdin jitolbu sabiex il-Kumitat jisma’ x-xhieda u l-provi dwar ir-Rapport tal-Awditur Ġenerali rigward il-bini tal-Isptar Mater Dei li kien ġie ppubblikat aktar kmieni dak ix-xahar. (Dok. 37) 

Huwa qal li wara li l-Kumitat jagħlaq id-diskussjoni dwar Wasteserv, kien imiss in-naħa tal-Gvern sabiex tagħżel l-item li kien imiss għad-diskussjoni u għalkemm kien diġà ġie ndikat ir-Rapport tal-Awditur dwar Fekruna Bay, kienet il-prerogattiva tal-Membri tan-naħa tal-Gvern sabiex jaraw jekk iridux jiddiskutu xi rapport ieħor, l-importanti kien li tibqa’ tinżamm l-alternanza.

L-Onor. Robert Abela qal li n-naħa tal-Gvern kienet se tiddeċiedi dwar l-għażla tar-rapport li jmiss wara li jingħalaq il-każ li kien qed jiġi diskuss preżentement mill-Kumitat. “L-ewwel nagħlqu dan il-każ, imbagħad niddeċiedu.”. (vide minuti 25)
 
DISKUSSJONI DWAR IT-TALBA LI SARET MILL-MEMBRI TAL-OPPOŻIZZJONI GĦAL INVESTIGAZZJONI DWAR IS-SITWAZZJONI TAL-INGAĠĠ TA’ ĦADDIEMA FIL-WASTESERV MATUL IL-PERJODU JANNAR 2016 U ĠUNJU 2017, FLIMKIEN MAT-TALBA TAL-MEMBRI TAL-GVERN LI L-PERJODU TAĦT INVESTIGAZZJONI JIBDA MINN JANNAR 2010. (Kont.)
 
Il-Kumitat irriżuma d-diskussjoni mit-22 ta’ Mejju 2018.

L-Onor. Robert Abela talab li qabel ma tibda tixhed l-Onor. Marthese Portelli, jixhed l-Onor. Beppe Fenech Adami.

Iċ-Chairman qal li fl-aħħar laqgħa tal-Kumitat in-naħa tal-Gvern kienu ġew mitluba jindikaw min kien ix-xhud li jmiss għax jekk kien se jiġi ndikat hu allura kien hemm proċedura li riedet issir biex jinħatar Chairman minfloku.

Meta mistoqsi mill-Onor. Robert Abela jekk kienx se jerġa’ jieħu l-presidenza tal-Kumitat wara li jkun xehed, l-Onor. Fenech Adami rrisponda fl-affermattiv.

Is-Segretarju Parlamentari Julia Farrugia Portelli talbet sabiex il-Kumitat jiġi sospiż sakemm jinħatar Chairman sostitut, però ċ-Chairman qal li biex isir dan riedet issir mozzjoni fil-Plenarja. 

Iċ-Chairman qal li fis-26 ta’ Mejju l-Onor. Robert Abela bagħat jgħid lill-iskrivana tal-Kumitat, permezz ta’ email, li x-xhud għal-laqgħa li jmiss kellha tkun l-Onor. Marthese Portelli u staqsa jekk kienx hemm domandi għaliha.

L-Onor. Robert Abela qal li kienet il-prassi tal-Kumitat li persuni li jkunu preżenti ma jkollhomx għalfejn jiġu mħarrka, u din kienet ġrat diversi drabi fil-każ tal-Awditur Ġenerali u l-uffiċjali tiegħu.

L-Onor. Alex Muscat qal li bi qbil bejn iż-żewġ naħat seta’ jinħatar Chairman għal dik il-laqgħa minn fost il-Membri preżenti, però ċ-Chairman qal li dan ma setax isir.

Peress li ma ntlaħaqx qbil intalab ruling mingħand l-Ispeaker u l-Kumitat kien sospiż fil-5:01 p.m. sakemm jiġi notifikat l-Ispeaker.  

Meta l-Kumitat irriżuma fil-5:10 p.m. il-Membri tan-naħa tal-Gvern talbu li sakemm jingħata r-ruling mill-Ispeaker tibda tixhed l-Onor. Marthese Portelli.

L-Onor. Marthese Portelli ngħatat il-ġurament u bdiet tagħti x-xhieda tagħha.

Fis-6:28 p.m. l-Onor. Marthese Portelli spiċċat tagħti x-xhieda tagħha u ġiet mitluba tirtira mill-Kamra.

Il-Kumitat irtira t-talba għar-ruling minħabba li kienet ġiet superseded.

Id-diskussjoni dwar dan is-suġġett kienet interrotta u baqgħet aġġornata.

Fis-6:30 p.m. iċ-Chairman aġġorna l-Kumitat għal nhar it-Tlieta, 5 ta’ Ġunju 2018 bl-istess aġenda, bix-xhud ikun hu stess, ċioè l-Onor. Beppe Fenech Adami.

